
యజ్ఞాదికము
1.	 ఆ.వె.	 శ్రద్ధ వలయు మిథ్య చనదు వేదంబులఁ
		  బరిభవింపఁ దగదు భవ్యయజ్ఞ
		  కర్త కెపుడు నదియుఁ గాక దక్షిణలు మం
		  త్రార్థ పోషకంబులందు రధిప!

భారతము, శాంతి., 2 – 345

అన్వయం, వ్యాఖ్య : మహారాజా (అధిప)! అని సంబోధించి భీష్ముడు ధర్మరాజుకు 
చెబుతున్నాడు. పవిత్రమైన ఏ యజ్ఞాన్ని చేసేవాడికైనా (యజ్ఞకర్తకున్) యజ్ఞదీక్ష 
ముగిసేవరకూ యజ్ఞ క్రియలపట్ల అత్యంతమూ శ్రద్ధ ఉండాలి. ఇది చాలా అవసరం 
(వలయున్). అశ్రద్ధ – బూటకం (మిథ్య) అస్సలు పనికి రాదు. శ్రద్ధయా దేయమ్, 
నాశ్రద్ధయా దేయమ్ – అంటూ అన్వయవ్యతిరేకముఖాలు రెండింటా చెప్పడం స్మృతుల 
పద్ధతి. ఏనాడు గానీ వేదాలను కించపరచడం అవమానించడం (పరిభవింపన్) తగదు 
గాక తగదు. అంతేకాదు నాయనా! యాజ్ఞికులందరికీ భూరి దక్షిణలు అందించాలి. ఇది 
లేని యాగమూ త్యాగమూ నిష్ఫలాలు. యజ్ఞంలో ప్రసక్తాలయ్యే ఆయా మంత్రాల అర్థాలనూ 
అవి అందించే ఫలాలనూ ఇబ్బడిముబ్బడిగా వృద్ధిపొందించే దినుసులు (పోషకంబులు) ఈ 
దక్షిణలే సుమా! ఇది పెద్దల మాట. 

***

2.	 కం.	 ఈ గతి యెఱింగి చేసిన
		  యాగము సోమాప్తుఁ జేయు నప్పురుషునిఁ ద
		  ద్యోగ మొనర్చు మహాసుఖ
		  యోగము సోమాధిరాజ్యయుక్తము శ్రుతులన్

భారతము, శాంతి., 2 – 346

అన్వయం : ఈ – గతి – ఎఱింగి – చేసిన – యాగము – ఆ + పురుషునిన్ – సోమ + 
ఆప్తున్ – చేయున్; తత్ + యోగము – మహాసుఖ – యోగము - ఒనర్చున్; శ్రుతులన్ 
(తద్యోగము) – సోమ + అధిరాజ్య – యుక్తము?

వ్యాఖ్య : ధర్మరాజా! ఈ విధానం బాగా ఆకళించుకొని చేసిన యాగం ఆ యజమానుణ్ని 
(అప్పురుషునిన్) సోమరస సిద్ధి పొందినవాణ్నిగా (సోమాప్తున్) చేస్తుంది. ఆ 
సోమయోగమనేది ఒకానొక మహాసుఖ యోగం. మహాసుఖ లబ్ధి. వేదాల ప్రకారం 
(శ్రుతులన్) ఆ యోగమే సోమరసం – లేదా చంద్రుడి తాలూకు అధిరాజ్యంతో 
సంయుక్తమని (ఆధిపత్య సంయుక్తమని) తెలుసుకో!

***

3.	 చం.	 పగలును రేయుఁ గుడ్చి జలపానము లోనుగఁ గుడ్చునప్డ తు
		  ష్టిగ నొనరించి మర్త్యుఁ డొకటిన్ నడుమన్ మఱి యెప్డు నంట కే
		  మి గతినిఁ బాపముం బొరయమిం దలకొల్పుచు హోమకార్యముం
		  దగుమెయిఁ జేయుచున్న విను తంగెటి జున్నగు నూర్ధ్వలోకముల్

భారతము, ఆను., 4 – 164

అన్వయం : విను(ము) – పగలునున్ – రేయున్ - కుడ్చి; కుడ్చునప్డ – జలపానము – 
లోనుగన్ – తుష్టిగన్ - ఒనరించి; నడుమన్ – మఱి – ఎప్డున్ – ఒకటిన్ - అంటక; ఏమి 
– గతినిన్ – పాపమున్ – పొరయమిన్ - తలకొల్పుచున్; మర్త్యుఁడు – హోమ కార్యమున్ 
– తగుమెయిన్ - చేయుచున్నన్; ఊర్ధ్వలోకముల్ – తంగెటిజున్ను + అగున్. 

వ్యాఖ్య : వెనకటికి ఒక పెద్దాయన – నీళ్లయినా ముట్టకుండా నిట్రుపవాసాలుండటం కష్టం, 
ఇంతకన్నా యాగాలూ ఊర్ధ్వలోకాలూ వదులుకోవడమే మంచిది అన్నాడట. ఆయనగారికి 
ఆంగిరసుడు దయదలిచి ఉపవాసాలలో తేలిక పద్ధతి ఒకటి చెప్పాడట. దానినిప్పుడు 
భీష్ములవారు ధర్మరాజు చెవిని వేస్తున్నారు. నాయనా! ధర్మజా!

	 యజ్ఞం చేస్తున్నాంగదా అని మరీ అంత కటికి ఉపవాసాలు ఉండనవసరం 
లేదు. మానవుడు పగలు ఒకసారి, రాత్రి (రేయియున్ > రేయున్) ఒకసారి మితంగా 
ఆహారం తీసుకోవచ్చు. అదే సమయంలో మంచినీళ్ళు – మజ్జిగ – పాలు – ఇత్యాదులు 
(జలపానము లోనుగన్) పుచ్చుకోవడం వగైరా తృప్తిగా ముగించెయ్యాలి. పగటి భోజనానికీ 
రాత్రిభోజనానికీ మధ్య (నడుమన్) ఏ సమయంలోనూ ఏదీ (ఒకటిన్) తినకూడదు, 
త్రాగకూడదు. ముట్టకూడదు. అలాగే ఏ రకంగానూ పాపకార్యాలు చెయ్యకూడదు, 
పాపపుటాలోచనలే చెయ్యకూడదు. పాపాన్ని పొందకపోవడం (పొరయమిన్) అనే 
నియమాన్ని అక్షరాలా పాటించాలి (తలకొల్పుచున్). చేస్తున్న యాగానికి సంబంధించిన 
హోమకార్యాలనుమాత్రం యథావిధిగా తగినరీతిలో (తగుమెయిన్) చెయ్యాలి. 




